
1.0   STEFNA

Í samræmi við mannauðsstefnu lögreglunnar er einelti, 

kynferðisleg áreitni, kynbundin áreitni og ofbeldi (hér eftir 

nefnd EKKO) óásættanlegt og öllum ábendingum um slíkt 

ber að taka alvarlega. Í lögreglunni er lögð áhersla á mótun 

starfsumhverfis og vinnumenningar sem grundvallast á 

jákvæðum samskiptum, víðsýni, virðingu og samheldni. 

Markviss fræðsla og forvarnastarf, skýrir verkferlar, 

jákvæð samskipti, gagnsæi og stuðningur leggja grunn að 

starfsumhverfi þar sem starfsfólk er öruggt og líður vel.

2.0   MARKMIÐ OG SKILGREININGAR
Markmið stefnu, forvarna- og viðbragðsáætlunar vegna EKKO á vinnustöðum, er að 
tryggja að úrræði séu til staðar og stuðla að forvörnum og verkferlum í samræmi við 
ákvæði laga nr. 46/1980 um aðbúnað, hollustuhætti og öryggi á vinnustöðum og 
reglugerð nr. 1009/2015 um aðgerðir gegn einelti, kynferðislegri áreitni, kynbundinni 
áreitni og ofbeldi á vinnustöðum. 

Stefna og viðbragðsáætlun þessi byggir á eftirfarandi skilgreiningum:

	■ Einelti er niðurlægjandi og særandi. Almennt gildir að svo að hegðun flokkist sem 
einelti, þá þarf að vera til staðar mynstur endurtekinnar lítilsvirðandi hegðunar 
og/eða neikvæðra samskipta sem valda vanlíðan hjá þeim sem hegðunin beinist 
að. Tilfallandi árekstrar eða skoðanaágreiningur er ekki einelti eða áreitni. 

	■ Kynbundin áreitni er hegðun sem tengist kyni þess sem fyrir henni verður, er 
í óþökk viðkomandi og hefur þann tilgang eða þau áhrif að misbjóða virðingu 
viðkomandi og skapa aðstæður sem eru ógnandi, fjandsamlegar, niðurlægjandi, 
auðmýkjandi eða móðgandi fyrir viðkomandi.

	■ Kynferðisleg áreitni er hvers kyns kynferðisleg hegðun sem hefur þann tilgang 
eða þau áhrif að misbjóða virðingu viðkomandi, einkum þegar hegðunin leiðir til 
ógnandi, fjandsamlegra, niðurlægjandi, auðmýkjandi eða móðgandi aðstæðna. 
Hegðunin getur verið orðbundin, táknræn og/eða líkamleg.

	■ Ofbeldi er hvers kyns hegðun sem leiðir til, eða gæti leitt til, líkamlegs eða 
sálræns skaða eða þjáninga þess sem fyrir henni verður, einnig hótun um slíkt, 
þvingun eða handahófskennda sviptingu frelsis.  

Á vefsíðu Vinnueftirlitsins má finna dæmi um birtingarmyndir 
eineltis, áreitni og ofbeldis.

Aðrar skilgreiningar sem stuðst er við eru:

	■ Þolandi er sá aðili sem verður fyrir einelti, kynferðislegri eða kynbundinni 
áreitni eða ofbeldi. Þar til könnun á máli er lokið er notast við hugtakið „meintur 
þolandi“.

	■ Gerandi er sá aðili sem beitir einelti, kynferðislegri eða kynbundinni áreitni eða 
ofbeldi. Þar til könnun á máli er lokið er notast við hugtakið „meintur gerandi“. 
Gerandi getur verið af hvaða kyni sem er og þolandi getur verið af sama eða öðru 
kyni. Gerendur geta verið fleiri en einn gagnvart einum eða fleiri og þolendur 
geta að sama skapi verið einn eða fleiri.

	■ Stjórnendur eru ríkislögreglustjóri, sviðsstjórar, deildarstjórar og mannauðs
stjóri.

	■ Rannsakandi er til þess bær utanaðkomandi sérfræðingur, sem fenginn er til að 
kanna mál þegar mál fer í formlegan feril.

	■ Könnun máls er það hugtak sem notað er um meðferð kvörtunar á grundvelli 
þessarar stefnu. 

Ekki er um að ræða rannsókn í skilningi sakamálalaga, en ef 
grunur leikur á refsiverðri háttsemi starfsmanns lögreglu þá 
sendir ríkislögreglustjóri héraðssaksóknara málið til meðferðar 
skv. reglum 1. mgr. 35. gr. b lögreglulaga nr. 90/1996, 
sbr. 1. gr. c. laga nr. 62/2016.

2.1   FORVARNIR
Í forvarnastarfi er lögð áhersla á að móta menningu sem eykur vellíðan starfsfólks og 
tryggir öryggi þess. 

Jákvætt vinnuumhverfi 

EKKO getur átt sér margar birtingarmyndir. Því er mikilvægt að stjórnendur og 
starfsfólk séu góðar fyrirmyndir og stuðli að myndun vinnuumhverfis þar sem 
samskipti einkennast af gagnkvæmri virðingu, jákvæðni, samkennd og samheldni. Í 
slíku starfsumhverfi, þar sem umburðarlyndi er fyrir ólíkum skoðunum og virðing er 
borin fyrir margbreytileika, er óæskileg hegðun síður liðin. Jafnframt er mikilvægt að 
upplýsingaflæði innan vinnustaðarins sé gott, boðleiðir séu skýrar og gegnsæi ríki um 
hlutverk og ábyrgð starfsfólks. 

Það er á ábyrgð stjórnenda að skapa starfsumhverfi þar sem starfsfólk hefur tækifæri 
til að sýna frumkvæði í starfi, að markmið og tilgangur hvers starfsmanns sé skýr og í 
samræmi við starfslýsingu, að starfsfólki sé veitt skýr endurgjöf á eigin frammistöðu 
og allt starfsfólk fái jöfn tækifæri til að þróast í starfi.

Skyldur stjórnenda

Stjórnendur skulu kynna nýju starfsfólki stefnu þessa og viðbragðsáætlun þegar 
við upphaf starfs. Stefnan og viðbragðsáætlunin eru rifjaðar upp reglulega á 
starfsmannafundum. 

Stjórnendur þurfa að vera meðvitaðir um þær aðstæður á vinnustað sem 
geta ýtt undir EKKO og fyrirbyggja óviðeigandi hegðun s.s. með því að:

	■ Taka strax á neikvæðu tali 

	■ Vera fyrirmynd í framkomu og samskiptum 

	■ Efla jákvæðan starfsanda 

	■ Gera starfsfólki það ljóst ef hegðun þess er óviðeigandi. 

Stjórnendur skulu í samstarfi við mannauðsstjóra bregðast við í samræmi við 
viðbragðsáætlun ef kvörtun eða ábending berst um EKKO. Þeir skulu sýna varfærni, 
nærgætni og trúnað í öllum aðgerðum.

Skyldur starfsfólks

Starfsfólk tekur virkan þátt í mótun jákvæðrar vinnumenningar og að skapa góðan 
starfsanda á vinnustað. Það er á ábyrgð alls starfsfólks að koma í veg fyrir einelti 
og aðra ótilhlýðilega hegðun, bæði með eigin athöfnum og tilkynningu til einhvers 
af eftirfarandi aðilum. Starfsmaður getur leitað til ríkislögreglustjóra, næsta 
stjórnanda, mannauðsstjóra, jafnréttisfulltrúa eða öryggistrúnaðarmanns, fagráðs 
ríkislögreglustjóra eða viðkomandi stéttarfélags telji hann sig hafa orðið fyrir EKKO eða 
hefur rökstuddan grun eða vitneskju um slíka hegðun á vinnustaðnum.

Hafa ber í huga að einstaklingur getur verið ómeðvitaður um að hegðun hans sé 
óviðeigandi. Ef einstaklingur treystir sér ekki til að tala við viðkomandi ætti hann að 
leita aðstoðar og eftir atvikum tilkynna um málið skv. 3. kafla stefnunnar. 

Eftirfarandi atriði eru höfð til hliðsjónar í forvarnastarfi

	■ Greina og meta áhættuþætti í vinnuumhverfinu og hafa skriflega áætlun 
um öryggi og heilbrigði á vinnustað sem byggir á áhættumati í samræmi við 
vinnuverndarlög nr. 46/1980. Starfsfólki skal vera kunnugt um þá áætlun.

	■ Rýna niðurstöður vinnustaðagreininga og annarra mælinga sem mæla líðan á 
vinnustað og upplifun starfsfólks eða atvik er varða einelti, kynferðislega áreitni, 
kynbundna áreitni og ofbeldi.

	■ Endurskoða hvort þær aðgerðir sem gripið hefur verið til hafi skilað árangri, skal 
það gert með reglulegu millibili og að loknu máli er varðar EKKO á vinnustað ef 
slíkt kemur upp.

	■ Þjálfa stjórnendur í verkferlum og móttöku kvartana um EKKO. Stjórnendur 
þurfa að geta sýnt hluttekningu og virka hlustun og veitt þann stuðning sem 
nauðsynlegur er í atvikum sem þessum. Einnig er mikilvægt að stjórnendur þekki 
þau úrræði sem standa starfsfólki til boða, til að mynda viðtal við fagaðila eða 
annan viðeigandi stuðning. Stjórnendur þurfa auk þess að sækja fræðslu, bæði 
um eðli mála er varða EKKO (til að þekkja skilgreiningar og birtingarmyndir) og 
meðhöndlun slíkra mála (um viðbrögð, tilkynningar, inngrip o.þ.h.), í starfi sínu 
sem stjórnendur.

	■ Fræða starfsfólk um einkenni, afleiðingar og verkferla að lágmarki á tveggja 
ára fresti eða eftir þörfum ef upp koma slík mál á vinnustað, að verkferlar séu 
sýnilegir og aðgengilegir starfsfólki á innri vef.

Viðrun máls. Veittar upplýsingar um 
hvað felst í formlegri málsmeðferð, farið 
yfir skilgreiningar mála er varða einelti, 

kynferðislega áreitni, kynbundna áreitni 
og ofbeldi skv. reglugerð og hverjir koma að 
vinnslu slíkra mála í formlegri málsmeðferð.

Formleg kvörtun um tilvik er varðar einelti, 
kynferðislega áreitni, kynbundna áreitni 

og/eða ofbeldi er sett fram og könnuð 
með formlegum hætti, samanber 

verklag í kafla 3.2.

Sé einungis um viðrun að ræða, eða 
óskað eftir inngripi án þess að leggja 

fram formlega kvörtun um tilvik er varðar 
einelti, kynferðislega áreitni, kynbundna 

áreitni og/eða ofbeldi, er viðkomandi 
veittur stuðningur og/eða boðið upp á 

utanaðkomandi ráðgjöf.

Fagaðilar fengnir inn til að kanna 
mál í samráði við stjórnendur og 

mannauðsstjóra.

Málið fer ekki í formlega 
málsmeðferð á þessu stigi.

Formleg úttekt. Viðtöl við málsaðila, 
gögnum safnað, kortlagning og greining 

í samræmi við skilgreiningar. 
Kynningar á niðurstöðum (málsaðilar, 

stjórnendur og mannauðsstjóri).

Viðrun
fyrsta skref kvörtunar

Formleg málsmeðferð
formleg kvörtun lögð fram

Tilkynning og málsmeðferð mála er 
varða einelti, kynferðislega áreitni, 

kynbundna áreitni og ofbeldi

3.0   VIÐBRAGÐSÁÆTLUN
Ábyrgð, hlutverk, tilkynning og könnun mála er varða einelti, kynferðislega 
áreitni, kynbundna áreitni og ofbeldi

Stjórnendur og starfsfólk bera sameiginlega ábyrgð á því að stuðla að öruggu 
starfsumhverfi. 

Hvert mál er einstakt og mikilvægt að þau skoðist sem slík. Áherslur við úrvinnslu 
mála geta verið ólíkar eftir eðli og aðstæðum hverju sinni en í meginatriðum er ferlið 
með svipuðu sniði. Telji starfsmaður sig hafa orðið fyrir EKKO eða orðið vitni að slíkri 
hegðun er starfsmaður hvattur til þess að bregðast við með tilkynningu til einhvers af 
eftirtöldum aðilum:

	■ Ríkislögreglustjóra, næsta stjórnanda/sviðsstjóra.

	■ Mannauðsstjóra.

	■ Jafnréttisfulltrúa eða öryggistrúnaðarmanns.

	■ Viðkomandi stéttarfélags.

	■ Fagráðs lögreglunnar: Ráð óháðra fagaðila sem tekur við, metur, kemur í við
eigandi farveg og fylgir eftir tilkynningum sem ráðinu berast og tryggir að þær 
fái viðhlítandi málsmeðferð fagrad@fagradlogreglu.is.

3.1   VIÐRUN MÁLS
Tilgangur viðrunar er að einstaklingur hafi öruggar aðstæður til að ræða upplifun 
sína, óháð því hvort stofnað verður til formlegrar kvörtunar eður ei. 

Viðrun er ætluð til þess að einstaklingur fái upplýsingar um hvað felist í formlegri 
málsmeðferð, upplýsingar um skilgreiningar, ferli kvörtunar, hvaða aðilar koma að slíkri 
vinnu og fleira, sbr. verklag í kafla 3. Eftir viðrun er hægt að taka upplýsta ákvörðun 
um það hvort viðkomandi vilji halda áfram með málið og þá með þeim stuðningi sem 
viðkomandi kýs eða þarf á að halda. Sé einungis um viðrun að ræða, eða  óskað eftir 
inngripi án þess að leggja fram formlega kvörtun, er viðkomandi veittur stuðningur með 
trúnaðarsamtali og/eða innri eða utanaðkomandi ráðgjöf. Í boði eru leiðir til að aðstoða 
starfsfólk við að greiða úr samskiptavanda eða koma með íhlutun í erfið mál sem ekki 
fara í formlegt ferli skv. verklagi um formlegar kvartanir vegna eineltis, kynferðislegrar 
áreitni, kynbundinnar áreitni og ofbeldismála.

Öllu starfsfólki lögreglunnar stendur til boða að sækja sér 
sálfræðiþjónustu í allt að 10 skipti á ári sér að kostnaðarlausu. 
Starfsfólk er hvatt til að nýta sér þessa þjónustu telji það sig 
þurfa á aðstoð að halda.

3.2   FORMLEG MÁLSMEÐFERÐ
Þessi leið er valin ef starfsmaður leggur fram formlega kvörtun um EKKO. Slík tilkynning 
getur borist skriflega eða með viðtali við ríkislögreglustjóra/mannauðsstjóra/
stjórnanda/trúnaðarmann/jafnréttisfulltrúa/ fagráð ríkislögreglustjóra/viðkomandi 
stéttarfélag. Viðkomandi er þá tilkynnt að formlegt ferli sé hafið. Í formlegri könnun 
máls fer fram athugun á málsatvikum og niðurstaða er fengin um það hvort einelti, 
áreitni eða ofbeldi hafi átt sér stað. Í framhaldinu er gerð áætlun um næstu skref.

Megintilgangur formlegrar málsmeðferðar er að hefja könnun 
á því hvort tilkynning falli undir skilgreiningar b.-e. liðar 3. gr. 
reglugerðar nr. 1009/2015 um aðgerðir gegn einelti, kynferðislegri 
áreitni, kynbundinni áreitni og ofbeldi á vinnustöðum.

Í formlegri málsmeðferð sem fram fer innan embættis er eftirfarandi 
verklag haft til hliðsjónar

1.	 Tilkynning berst ríkislögreglustjóra, mannauðsstjóra, stjórnanda, trúnaðar
manni eða jafnréttisfulltrúa. 

2.	 Leitað til fagaðila. Í formlegri málsmeðferð er undantekningarlaust leitað eftir 
þjónustu fagaðila. Jafnframt skal ríkislögreglustjóri/mannauðsstjóri/stjórnandi 
taka til athugunar hvort ástæða sé til breytinga innan vinnustaðar til að tryggja 
vinnuaðstæður á meðan á meðferð máls stendur.

3.	 Upplýsingaöflun í formlegri málsmeðferð. Fagaðili ræðir við málsaðila, bæði 
þann sem kvartar og þann sem kvörtun beinist að, og gögnum er safnað. Ef 
þörf krefur er rætt við tiltekna samstarfsmenn og fá málsaðilar tækifæri til að 
tilnefna slíka aðila sem geta varpað frekara ljósi á málavexti. Allar upplýsingar 
um málsmeðferðina eru trúnaðarmál og verða gögn varðveitt þar sem önnur 
viðkvæm persónugreinanleg mannauðsgögn eru vistuð. Úrvinnsluaðili getur 
óskað eftir upplýsingum um t.d. fjarvistir á ákveðnu tímabili, upplýsingar um 
önnur atvik, starfsmannaveltu, vinnustaðagreiningar o.fl. Rafrænar upplýsingar 
eru varðveittar í samræmi við gildandi lög um varðveislu persónuupplýsinga.

4.	 Úrvinnsla gagna og niðurstaða. Skilað er áliti til stjórnanda um það hvort 
málsatvik uppfylli viðmið skilgreiningar b.- e. liðar 3. gr. reglugerðar nr. 
1009/2015 eða hvort um annars konar vanda sé að ræða, t.d. samskiptavanda. 
Lagðar eru fram tillögur að úrbótum fyrir málsaðila, sem og annað starfsfólk á 
vinnustaðnum.

5.	 Niðurstöður eru kynntar verkbeiðanda og málsaðilum, hvorum í sínu lagi, á 
skilafundi. Málsaðilum skal gefinn kostur á að leggja fram athugasemdir.

6.	 Eftirmálar. Málsaðilum er veitt eftirfylgni í formi samtala og ef þörf er á er 
málsaðilum boðið upp á frekari úrvinnsluleiðir, s.s. sálfræðimeðferð eða annars 
konar stuðning/ráðgjöf.

Í formlegri málsmeðferð utan embættis þegar kvörtun berst til fagráðs er 
eftirfarandi verklag haft til hliðsjónar

Hlutverk og markmið fagráðsins er eftirfarandi:
Að taka við, meta, koma í viðeigandi farveg og fylgja eftir 
tilkynningum um mál sem ráðinu berast og tryggja að þau fái 
viðhlítandi málsmeðferð samkvæmt verklagsreglum fagráðs og 
landslögum.

Að taka við fyrirspurnum og tilkynningum þolenda og annarra 
starfsmanna lögreglu og leiðbeina þeim um málsmeðferð.

Að vera ríkislögreglustjóra og lögregluembættum til ráðgjafar 
um mál.

Að meta hvort þörf sé á aðstoð eða ráðgjöf annarra fagaðila.

Að meta árangur verklagsreglna og koma með tillögur til úrbóta ef 
með þarf.

1.	 Hver sá sem ber fram fyrirspurn eða tilkynnir um brot, skriflega eða 
munnlega, á rétt á að fá aðstoð hjá fagráðinu. Fagráðið aðstoðar tilkynnanda 
við að meta aðstæður og ákveða frekari aðgerðir. Fagráðið skal gæta trúnaðar 
um mál á þessu stigi.

2.	 Þegar fagráðið, í samráði við tilkynnanda, ákveður að taka mál til meðferðar 
skal ráðið kanna málið til hlítar meðal annars með því að ræða við eða óska 
eftir umsögn tilkynnanda og þess sem tilkynning beinist að, og eftir atvikum 
yfirmanna og samstarfsfólks þeirra. Þegar könnun máls er lokið kynnir fagráðið 
niðurstöður sínar með umsögn til tilkynnanda, lögreglustjóra hlutaðeigandi 
embættis og annarra hlutaðeigandi aðila. Telji fagráðið ástæður til getur ráðið 
gert tillögur að viðbrögðum til úrbóta til lögreglustjóra viðkomandi embættis.

3.	 Mál er sent til fyrirsagnar veitingavaldshafa ef alvarleiki þess er það 
verulegur að til álita kemur að veita hlutaðeigandi starfsmanni lausn frá 
embætti. Ef grunur leikur á refsiverðri háttsemi starfsmanns lögreglu þá sendir 
fagráðið eða lögreglustjóri héraðssaksóknara málið til meðferðar skv. reglum 1. 
mgr. 35. gr. b lögreglulaga nr. 90/1996, sbr. 1. gr. c. laga nr. 62/2016. Ef grunur 
leikur á refsiverðri háttsemi starfsmanns héraðssaksóknara þá sendir fagráðið 
eða lögreglustjóri ríkissaksóknara málið til meðferðar skv. reglum 2. mgr. 35. gr. 
b. lögreglulaga nr. 90/1996, sbr. 1. gr. c. laga nr. 62/2016.

4.	 Þegar tilkynnt mál er verulegum vandkvæðum bundið eða ljóst að frekari 
athuganir muni ekki bera árangur skal fagráðið hætta frekari meðferð þess. 
Fagráðið kynnir niðurstöður með umsögn til viðkomandi lögreglustjóra. Fagráð 
fylgir eftir málum með bréfi til viðkomandi lögreglustjóra þremur mánuðum eftir 
að ráðið hefur kynnt niðurstöður sínar. Lögreglustjóri skal upplýsa ráðið um þau 
úrræði sem embættið greip til á grundvelli umsagnar fagráðsins og leggja mat á 
árangur þeirrar vinnu.

Hver sá sem vill bera fram fyrirspurn eða tilkynna um brot sem 
viðkomandi telur sig verða fyrir af hálfu samstarfsmanna eða 
yfirmanna innan lögreglunnar getur sent tilkynningu til fagráðs 
ríkislögreglustjóra, með tölvupósti á netfangið 
fagrad@fagradlogreglu.is og jafnframt er hægt að senda 
skriflega tilkynningu á vefsíðu fagráðsins, fagradlogreglu.is.

https://www.fagradlogreglu.is/

4.0   EFTIRFYLGNI
Mannauðsstjóri sér um að halda utan um allar upplýsingar sem koma fram, 
hvort sem um óformlega eða formlega boðleið er að ræða. Upplýsingarnar 
eru aðgangsstýrðar og skulu einungis vera aðgengilegar viðkomandi aðilum. 
Viðbragðsáætlun er endurskoðuð reglulega í samræmi við reynslu af vinnslu 
mála sem tilkynnt er um á vinnustaðnum. Mannauðsstjóri annast endurskoðun 
viðbragðsáætlunar og tryggir að hún fari fram eigi síðar en tveggja ára fresti.

Ef niðurstaða könnunar leiðir í ljós að ekki er um EKKO að ræða skal grípa til aðgerða til að 
greiða úr samskiptum. Sé niðurstaðan sú að um EKKO sé að ræða er gerð aðgerðaáætlun 
sem felur í sér ákvörðun um afleiðingar fyrir geranda sem og forvarnaaðgerðir sem 
draga eiga úr hættu á að slíkt endurtaki sig.

Ef málsatvik varða einstakling sem ekki er starfsmaður embættis ríkislögreglustjóra 
en samskiptin eiga sér stað í tengslum við starfsemina er unnið samkvæmt 
viðbragðsáætlun og gripið til aðgerða til að varna því að slíkt endurtaki sig.

